Ils frars Grimm

Nus havessen strusch empriu d’enconuscher las praulas dalla dunna Holla, dalla Schenderletga sut il vonn e dalla Rosaspina senza il frars Grimm!
Mo tgei cletg han ils rimnaders da praulas e linguists tudestgs Jacob e Wilhelm Grimm rimnau e nudau ellas per nus. Pli baul tenevan ils geniturs endamen las praulas e detgas e raquintavan ellas ord lur memoria als affons; e pli tard savevan quels era ordadora ellas e raquintavan vinavon ellas a lur affons e biadis.

Jacob Grimm ei naschius ils 4 da schaner 1785 a Hanau, siu frar Wilhelm ei naschius ils 24 da fevrer 1786. Gia duront lur studi dil lungatg e dalla litteratura dil tudestg vegl han Jacob e Wilhelm decidiu da rimnar e nudar las praulas per ch’ellas mondien buca a piarder. Lur amitgs, ils scribents Achim von Arnim e Clemens Brentano, havevan gia fatg enzatgei semegliont cun lur rimnada da canzuns popularas Des Knaben Wunderhorn igl onn 1805. Era ils frars Grimm han rimnau canzuns popularas. Mo quella rimnada ei mai vegnida publicada.

Da cusunzs valerus e retgs dils rustgs
Ensemen cun 40 gidonters han ils frars Grimm encuretg praulas ell’entira Tiaratudestga ed han nudau plaid per plaid, aschi bein sco ei mava, quei che la glieud raquintava ad els “dalla bucca dil pievel”. La finala han els giu rimnau avunda historias per edir lur Praulas per affons e per a casa (1812/1815) en dus toms. Pli tard han ils frars eligiu las pli bialas 50 praulas da 240 praulas. Denter quellas sesanflavan las aventuras dil cusunz valerus, dil gat cun stivlas e dil retg dils rustgs, dalla Schenderletga sut il vonn, da Rampuniala e dalla Capetscha cotschna, dalla Nevana e dils musicants da Brema. Quella elecziun dallas Praulas per affons e per a casa ei daventada renomada immediat.

Las praulas dils frars Grimm sigl entir mund

Sigl entir mund prelegian geniturs historias da quella rimnada a lur affons. Denton ein las Praulas per affons e per a casa dils frars Grimm il cudisch tudestg ch’ei vegnius illustraus e translataus il pli savens en in auter lungatg.

Ina carriera sco ella praula
Buca mo las Praulas per affons e per a casa, mobein era las Detgas tudestgas (1816/1818) han ils frars Grimm ediu communablamein. Dalla bial’entschatta han els fatg bunamein tut ensemen. Communablamein eran els ferms e productivs. Omisdus ein stai bibliotecaris dil prenci a Kassel, ed igl onn 1830 ein els i ensemen sco professers a Göttingen el reginavel da Hannover. Els havevan numnadamein ils medems interess, quei fuvan la historia dil lungatg tudestg e dalla litteratura tudestga, cunzun dil temps medieval. Jacob Grimm ei denton aunc staus in tec pli luvrus che siu frar. Perquei ha el era scret persuls numerus cudischs.

El survetsch da dus retgs
Cura ch’il niev retg Ernst August ha aboliu en siu reginavel da Hannover il dretg da far resistenza en caussas politicas e da dir libramein il meini, han ils fars Grimm protestau encunter quella malgestadad, e quei ensemen cun ina gruppa da tschun auters professers. Els ein enconuschents sco “Ils siat da Göttingen”. Sinaquei ei els vegni relaschai dad Ernst August ed han stuiu bandunar la tiara. Ils retgs tudestgs eran per part pia exact aschi malgests sco ils regents ellas praulas dils frars Grimm.

Igl ei era clar che Friedrich Wilhelm IV., il retg dalla Prussia, ha mo saviu carmalar ils dus frars Grimm ensemen a sia universitad da Berlin. A Berlin vivevan ils dus frars nunseparabels ensemen en ina cuminonza da habitar. Da quei temps havevan Jacob e Wilhelm gia entschiet a scriver in grond dicziunari dil lungatg tudestg. Tochen alla fin da lur veta ein denton mo treis toms vegni edi; Wilhelm, il frar pli giuven, ei morts ils 16 da december 1859 e Jacob ei morts ils 20 da settember 1863 a Berlin. Pér tschien onns pli tard ein tut ils 32 toms dil Dicziunari tudestg vegni edi.

Aunc cura ch’els vivevan han ils frars Grimm animau cun lur pissiun per rimnar e perscrutar biars scienziai da perscrutar il lungatg tudestg e la litteratura tudestga. Quei ei denton cunzun il meret da Jacob Grimm e da ses cudischs intelligents. Perquei vala oravontut el sco fundatur dalla scienzia dil lungatg e dalla litteratura tudestga, dalla aschinumnada germanistica.

